
	САЛАН ЖААЛ

	 

	Сүүлэнхүү амьдралдаа хувцас өмсөж үзээгүй юмсанжээ. Бусад хүүхэлдэйнүүд «Нүцгэн Сүүлэнхүү», «Сүүлэнхүү чи гэрээ сахиж унтаж жарга!» гэж дооглоод болохгүй байна гэнэ. Тэгэхлээр нь нэг өдөр Борхүүд:

	— Надад хувцас оёулж өгөөч гэж хэлжээ.

	Борхүү найз охин Оюунгэрэлээрээ Сүүлэнхүүд эрээн цамц, мөөгөн малгай хоёрыг оёулж өгч гэнээ.

	— Хиртүүлэлгүй гамтай өмсөөрэй! гэж Оюунгэрэл охин ч Сүүлэнхүүд зөндөө захисан байж.

	Гэвч Сүүлэнхүү ах, эгч нарынхаа хэлснийг гэрээс гармагц мартаж орхижээ. Хаалгаар явж гарахаасаа залхуурч хашаа дээгүүр авиран давахдаа өрөөсөн тохойг нь хадаасанд цоо татав. Шалбааг тойрч явахгүй, газар товчилдог хүн гэж онгироод цамцаа шалбаагт шавардчихжээ. Бас бүтэлгүйд урагшгүй гэгчээр цэнгэлдэх хүрээлэн дэх бөхийн барилдаанаас хоцорчихгүй очих гэж яаран гүйж явахдаа мөөгөн малгайгаа гээчихжээ.

	Цэнгэлдэх хүрээлэнд үй түмэн хүн цуглаж, бөхийн барилдаан сонирхож байлаа. Сүүлэнхүү нэг хэсэг тээнэгэлзэж зогссоноо:

	— Үзээд алдъя. Эхний эгнээнд очиж бөх яаж барилддагийг сонирхъё гэж олны дундуур дайрч оров. Тэгтэл тал талаас нь:

	— Яасан дэггүй жаал бэ? Бариад аваарай! Цагдаад хүргэе гэж хашхирав.

	Ногоон торгон дээл өмссөн нэг жаал Сүүлэнхүүгийн цамцнаас барьж аваад,

	— Энэ чинь хэн бэ? гэж асуув. Сүүлэнхүү балмагдсандаа юу ч гэж хариулж чадсангүй. Хоёр салаа бүдүүн гэзэгтэй охин Сүүлэнхүүд ойртож ирээд;

	— Ээ чи чинь хэн болж хувцасласан юм бэ? гэж шалгаав. Сүүлэнхүү хүүхдүүдийг гайхан харснаа:

	— Надаар та нар яах гэсэн юм бэ? Битгий шаваад бай. Би үлгэрийн баатар Сүүлэнхүү гэгч байна гэв.

	Хүүхдүүд бие биеэ харцгааж:

	— Үлгэрийн баатар Сүүлэнхүү гэнэ үү?

	— За мэдлээ, мэдлээ. Монгол ардын үлгэрт гардаг ямааны сүүлэнхүү шив дээ гэж шуугилдахад,

	— Биш ээ биш, шинэ үеийн үлгэрийн баатар Сүүлэнхүү биеэрээ байж байна гэж Сүүлэнхүү чанга хашхирав.

	— Бид чамайг ер дуулаагүй юм байна. Найз нараа! Энэ нөхөрт ямар нэр өгөх вэ? гэж бужгар үстэй жаалыг хэлэхэд:

	— Бодоод байх юм юу байх вэ. Салан жаал гэчихгүй юү гэж араас нэг нь дооглонгуй янзтай хэлэх сонстов.

	Сүүлэнхүү хүүхдүүдийн дундаас гэнэт мултран гарч дүүжлээстэй том толины дэргэд гүйж очвол халтар нүүртэй заваан жаал түүнд харагдав. Энэ олон хүүхдийн дотор тэр ганцаараа ийм муухай байв. Сүүлэнхүү толиноос эргэж хөл хөдөлгөөнтэй цэнгэлдэх хүрээлэнгээс гарч нүүр хийх газраа олж ядан гэрийнхээ зүг явахдаа зам зуураа өөр нэг зүйл ийнхүү бодов.

	 

	 

	НИСДЭГ ЦАМЦ, НИСДЭГ ДААВУУ

	 

	Сүүлэнхүү тэр чигээрээ бөс барааны дэлгүүрт очлоо. Тэр хамгийн түрүүн үзэгдсэн улаан судалтай цамцыг худалдагчид зааж,

	— Над энэ цамцыг өгөөч? гэв.

	Залуухан худалдагч эмэгтэй өлгүүрээс цамцыг аваад цаасанд боов. Тэгээд өнөө цамц боосон цаасаа дэлгэж хаячхаад дэрхийтэл нисэж, ханцуйгаа далавч шиг дэвсээр агаарт хөөрөв. Худалдагч эмэгтэй гараа сарвалзуулан хашхирчээ. Сүүлэнхүү цочиж гэдрэгээ ухарсан чинь нэг мэдэхэд гадаа гарчихсан байжээ. Харин цамц гоёмсог эрвээхий адил хэдэнтээ эргэлдэн ниссэнээ өлгүүртээ ахин өлгөгдөв.

	Сүүлэнхүү өөр дэлгүүрээс даавуу худалдаж аваад шинэ цамц оёулахаар шийдэв. Нагжгар өвгөн худалдагч хуйлаастай том даавууг цамц оёход хүрэлцэхүйц хэмжиж үзээд хайчлав. Хайчилсан даавуу өвгөн худалдагчийн гараас мултарч лангуун дээгүүр гулсаж гарах нь тэр. Сүүлэнхүү учиргүй айв. Өвгөн худалдагч гайхсангүй. Эрээн даавуу төөлүүр том хорхой шиг мөлхсөөр гол дундуураа цавчигдсан могой хэрхэн нийлж бүтэн болдгийн адил анх хайчлагдсан даавууны энтэйгээ нийлчхэв. Энэ даавууны энгүүд ийнхүү нийлж, хуйлаадас нь хуучин янзаараа хайч огт хүрээгүй юм шиг болов.

	— Би бүр мэдсэн юм. Чамайг орж ирэхэд эрээн даавуу чамд худалдагдах дургүй байгааг би ойлгосон юм гэж худалдагч Сүүлэнхүүд хэлэв.

	— Яагаад дургүй байдаг юм бол? гэж Сүүлэнхүүг худалдагч өвгөнөөс асуухад,

	— Өвгөн ах нь олон жил худалдагчаар ажилласан. Иймэрхүү явдал надтай тохиолдож байсан юм. Бохир, уранхай хувцастай хөвүүд, охид дэлгүүрт ирвэл даавуу маань тэдний гар дээр очих дургүй болчихсон байдаг юм.

	— Тэгвэл би энэ цамцтайгаа дандаа явж байх гэж үү? хэмээн Сүүлэнхүү шүүрс алдав.

	Худалдагч нүднийхээ шилийг хамартаа тохоод Сүүлэнхүүг анхааралтай харав.

	— Хүү минь чамд зөвлөх юм байна гэж өвгөн хэлснээ

	— Уран эгч нарынхаа суудаг эрээн даавууны үйлдвэр рүү оч! Манай дэлгүүрээс гараад, баруун тийшээ эргэ! Голын гүүр алсад үзэгдэнэ. Тэр гүүрээр гар. Дараа нь зүүн тийшээ голын эргээр алхаарай. Эргийн захаас гурван гудамж эхэлнэ. Чи тэр гудамжуудыг тоол. Нэг гээд хоёр дахь гудамжийг өнгөрөөд гурав дахь гудамж хүрмэгц баруун тийшээ эргэ! Тэнд эрээн даавууны фабрик байдаг юм.

	Олон байшингуудын дунд ганцхан өндөр байшин бий. Тэр л уран эгч нарын чинь ажилладаг байшин байгаа юм. Хаалганд нь ойртож очоод,

	— Эгч нар минь уран гараараа эрээн даавуу над нэхэж өгөөч! гэж гуйгаарай! Тэгээд чухам юу болохыг нь чи өөрөө үзэж мэдэх болно гэв.

	 

	 

	ЭРЭЭН ДААВУУНЫ ФАБРИКТ

	 

	Өвгөн худалдагчийн зөвлөснөөр Сүүлэнхүү явах болов. Тэр дэлгүүрээс гараад баруун тийш эргэв.

	Голын гүүрийг үзэж, түүгээр гараад эргийн захаар явж нэг, хоёр, гурав гэж тоолов. Тэгээд Эрээн даавууны фабрик байдаг гудамжид очив. Сүүлэнхүү гайхсандаа дороо гөлрөн зогсов. Энд цэцэг жимсний зурагтай байшингууд байв. Бас дөрвөлжин, дугариг, бөөрөнхий хэлбэртэй байшингууд ч үзэгдэнэ. Зарим жижиг байшингууд дээр тоглоом, инээдэмтэй хачин хүмүүсийг зуржээ.

	Байшин бүрийн цонхоор өнгө бүрийн хөшиг харагдана. Энд нэг өнгийн хөшигтэй цонх ч байсангүй. Энэ гудамжийн цардмал гол замууд дөрвөлжин эрээн шигтгээтэй бөгөөд хүн явдаг зам нь хөндлөн эрээн судалтай юм. Зөвхөн ганцхан байшин л хөшиггүй байв. Тэр байшин энэ гудамжийн хамгийн өндөр нь болохоор бүх байшингуудаас дээш үзэгдэнэ. Түүний цонх нь бусад байшингуудынхыг бодвол өргөн аж. Цохнууд нь наранд болор шиг гялалзана.

	Сүүлэнхүү уран эгч нарын байшин мөн гэж таамаглав. Тэгээд байшингийн зүг явж, шатаар өгсөн өндөр хаалганы өмнө очив. Яах билээ гэж хэсэг тээнэгэлзэж зогссоноо зориг орж чанга дуугаар,

	— Эгч нар минь уран гараараа эрээн даавуу над нэхэж өгөөч! гэж хэлэв.

	Сүүлэнхүүгийн өмнө үүд өөрөө нээгдэв. Сүүлэнхүүг босгоор алхтал хаалга бас өөрөө хаагдав. Эмэгтэйчүүдийн зураг ханаар нь өлгөөтэй нэгэн том тасалгаанд орсон байлаа. Сүүлэнхүү тэр зургуудыг ажиглаж эхэлтэл цоохор алчуур зангидсан эрээн хормогчтой бүсгүй түүнд ойртон ирэв.

	— Сайн байна уу, хүү минь! Би нэхмэлчин байна. Эрээн даавуу нэхдэг. Чиний хүссэнийг биелүүлж чадна гэж бүсгүй инээмсэглэв.

	— Ээ гялай, ямар сайн юм бэ? Над эрээн даавуу нэхэж өгвөл би түүгээр чинь шинэ цамц оёулж өмсье! гэж Сүүлэнхүү түүний үгийг таслан хэлэв.

	— Чи яасан яаруу юм бэ? Эрээн даавуу нэхэхэд утас хэрэгтэй. Утас авчирна шүү дээ! гэж нэхмэлч хэлэв.

	— Тэр утсыг би хаанаас олох вэ?

	— Ээрүүлчин эгчээс минь ав. Утас ээрдэг тасалгаанд одоохон оч! Эндээс гармагц гудмаар эгцээрээ яв. Гудамжийн мухарт шат бий. Шатаар дээш өгсөхөөр олон хаалга бий. Чи тэр хаалгануудыг тоол. Нэг, хоёр, гурван хаалга өнгөрөөд дөрөв дэх хаалгыг нээгээд ор!

	Яая гэхэв. Сүүлэнхүү утас олохоор явлаа. Гудмаар явсаар мухарт нь хүрэв. Шатаар өгсөж гараад нэг, хоёр, гурав, дөрвийг тоолов. Ээрэх тасагт ч орлоо. Сүүлэнхүүгийн эргэн тойрон үй түмэн хэдгэнэ дүнгэнэх шиг болов. Сүүлэнхүү сандран гэдрэг ухарч чихээ гараараа таглаж, ийш тийшээ ажиглаж эхлэв.

	— Хэчнээн харсан ч хэдгэнэ үзэгдсэнгүй. Харин саруул уужим тасалгааны дундуур утас ээрдэг суурь машин ярайж байлаа. Тэдгээр машин дээр олон мянган ээрүүлүүд эгнэжээ. Тэр ээрүүлүүд тоглоомын удганцар ээрүүлтэй адил дороо эргэлдэж утсаа ороосоор бөндгөр том ороолттой утас болж байв.

	«Яасан элбэг утас вэ! Гуйх явдалгүй, өөрөө авъя» гэж Сүүлэнхүү бодов.

	— Ээрүүл минь надад туслаач! гэж Сүүлэнхүү хэлээд ойртон очиж хамгийн их утас ороогдсон ээрүүлийг авахаар гараа сунгав.

	Сүүлэнхүү ээрүүлд гараа дөнгөж хүргэтэл ээрүүл гэнэт мулт үсрэн түүний гарыг өвдтөл дэлсээд хайрцагтаа өөрөө буцаж оров. Машинд саяны ээрүүлийн оронд өөр ээрүүл гарч ирэв. Тэр ээрүүл удганцарлан эргэлдэж, утас ороож эхлэв.

	— Энд юу ч хөдөлгөж болохгүй. Жаал хүү чи юу хийж яваа юм бэ? Юу хэрэгтэй вэ? гэсээр түрүүний нэхмэлчний адил хормогч алчууртай залуу эмэгтэй Сүүлэнхүү рүү ойртлоо.

	— Над ээрэгч хэрэгтэй! гэж Сүүлэнхүү хүнгэнэвч машины шуугианыг давахыг хичээн чанга хашхирав.

	— Би ээрэгч байна гэж эмэгтэй хариулав.

	— Та над утас өгөөч! Би нэхмэлчинд аваачиж өгье. Нэхмэлчин ээрээн даавуу нэхэж өгье гэсэн юм. Би түүгээр нь шинэ цамц оёулж өмсөх гэсэн юм гэтэл:

	— Энэ ч биелүүлж болох л хүсэлт юм! гэж ээрэгч хэлээд Сүүлэнхүүгийн цамцыг хянамгай харснаа,

	— Нэг л гай байна даа. Энэ утас чамд очих дургүй юм шиг байна. Ийм утас салан жаалд очвол тасарчихдаг юм! гэв.

	— Харин тасрахгүй байвал яах вэ. Та үзээрэй гэж Сүүлэнхүү гуйв. Ээрэгч толгой сэгсрээд:

	— Чиний гарт аяндаа атгагддаг хөвөн олж авчирвал утас нь бөх болно. Би чамд тэр хөвөнгөөр утас ээрч өгье гэв.

	Сэвсгэр хөвөн гэж юу вэ? гэж Сүүлэнхүү гайхав.

	— Тийм ургамал байдаг.

	— Би түүнийг хаанаас олж болох вэ?

	— Шатаар доошоо буу!

	Сүүлэнхүү ээрэгчээс лавлаж асуух гэтэл тэр эмэгтэй гараа сэжээд машин руугаа эргэв. Ээрэгч үнэндээ завгүй байжээ. Сүүлэнхүү тасалгаанаас гараад шатаар доошоо гүйв.

	— Эд нар дандаа л яв яв! гэх юм гэж дотроо гомдож байв.

	Тэр доошоо бууж цэлийтэл онгойлгосон хаалгануудыг харав. Хаалгануудын цаана хашаатай цэцэрлэг байлаа. «Хөвөн бол ургамал» гэж ээрэгч хэлсэн. Тэр хөвөн энэ хашаа дотор ургадаггүй байгаа гэж Сүүлэнхүү бодов. Сүүлэнхүү хашаанд гүйж оров. Нэг мандал дээр алаг нүдэн цэцэг, нөгөө мандалд хумсан цэцэг, гурав дахь мандал дээр үнэрт вандуй ургасан байлаа.

	Нөгөө сэвсгэр хөвөн нь хаана байгаа юм бол оо?

	 

	 

	ХӨВӨНХҮҮ СҮҮЛЭНХҮҮД ЗӨВЛӨГӨӨ ӨГӨВ

	 

	Улаанбаатар төмөр замын буудал дээр галт тэрэгний яндангийн дуу Сүүлэнхүүгийн чихэнд хадав. Сүүлэнхүү энэ санамсаргүй явдлаас бие нь зарсхийв. Галт тэрэгний зам дээр зогсож байгаагаа тэр сая ухаарав. Төмөр зам хашаа дундуур зурайжээ. Төмөр замаар галт тэрэг уухилан аажимхан хөдөлнө. Сүүлэнхүү төмөр замаас үсрэн зайлтал галт тэрэг ачааны вагон араасаа чирсээр хажуугаар нь өнгөрөв. Вагонуудын нэгний нь үүд дутуу онгойсон бөгөөд хөвсгөр цагаан юм пиг дүүрэн чихсэнийг Сүүлэнхүү харав.

	Сүүлэнхүүгийн хацрыг нэг зөөлөн юм шүргэв. Түүний хөл дор хөвсгөр цагаан юм унав. Энэ чинь хаанаас гараад ирэв гэж Сүүлэнхүү бодоод түүнийг автал:

	— Намайг дээш хая. Тэгээд барьж ав. Чамтай тоглоё гэсэн жингэнэсэн дууг сонсоод, энэ дуу өнөө хөвсгөр цагаан юмнаас гарч байгааг мэдэв.

	— Чи хэн бэ? гэж Сүүлэнхүү асуув.

	— Намайг Хөвөнхүү гэдэг. За хоёулаа тоглоё гэв.

	— Хөвөнхүү! Чи хөвөн юм уу? гэж Сүүлэнхүү шамдангуй лавласнаа:

	— Чи хаана ургадаг юм бэ? Би чамайг хэчнээн эрж хайсан гэж санана аа.

	— Би эндээс алс хол нар ихтэй, бороо хур ховор, дулаан Узбек нутагт ургадаг.

	— Чи яаж энд ирэв.

	— Галт тэргээр ирсэн. Бид маш удаан явсан учир вагонд удаан хэвтэх над тун ч залхуутай байлаа. Тэгээд вагоны үүд ялимгүй онгойсныг далимдуулаад би сая үсэрчихлээ. За тоглоё! Хөөрөх сөн гэж миний тэсэн ядаж байгааг минь чи мэддэг ч болоосой доо гэж Хөвөнхүү ярилаа.

	Гэвч Сүүлэнхүүд тоглох зав үнэндээ алгаа.

	— Би чамайг ээрэгчид аваачиж өгье. Тэр утас ээрнэ. Утсаа нэхмэлчинд аваачиж өгнө. Тэр эрээн даавуу нэхнэ. Эрээн даавуугаар би шинэ цамц оёулж өмсөнө.

	— Чи тэгвэл өөрөө өөртөө эд бүгдийг хийх хэрэг үү? Бүгдийг захирдаг хаан чинь та биш биз гэж Хөвөнхүү тохуурхан хэлснээ:

	— Би чамтай тоглохгүй байсан ч болно. Чиний цамц чинь яасан заваан юм бэ? Чи лав... за байз, ийм хүүхдийг чинь хэн гэдэг билээ. Аа мэдлээ, салан жаал байна. Би чамаас холдож нисье.

	— Хөвөнхүү минь битгий нисээч! грж Сүүлэнхүү гуйв.

	«Чамтай байх хүсэлтэй тийм хөвөнг авчир» гэж ээрүүлчийн хэлсэн үгийг Сүүлэнхүү санаж:

	— Битгий нис! Би чамайг хайрлана гэв.

	— Би чамд итгэхгүй байна. Яасан ч итгэхгүй. Би чиний цамц болчихвол үйлээ эдэлж тамаа цайх юм байна. Би урт насалж удаан жаргах хүсэлтэй байна гэж Хөвөнхүү хэлэв.

	— Чамайг би яаж өөртөө итгүүлэх вэ? гэж Сүүлэнхүү асуув. Сүүлэнхүү сүрхий айжээ.

	Хөвөнхүү жаахан түдгэлзсэнээ:

	— Гэртээ харьж, нүүр гараа сайн угаа. Цамцаа угааж нөх. Тэгвэл би чамд очихыг зөвшөөрнө. Тэгэхдээ хүнээр биш өөрөө гүйцэтгэх юм шүү гэж хэлэв. Хөвөнхүү ийм үг хэлмэгцээ дээш хөөрөн хашаа дээгүүр нисэв.

	Хөвөнхүү минь чи хаачихна вэ? Би чиний зааснаар бүгдийг хийе. Би чамайг хаана байна гэж мэдэх вэ? гэж Сүүлэнхүү хашхираад Хөвөнхүүгийн араас хөөцөлдөв.

	— Хийчхээд л хүрээд ир! Тэгсэн цагт намайг олно! гэснээ Хөвөнхүү агаарт хэд эргэлдээд улам дээш хөөрөв.

	 

	 

	СҮҮЛЭНХҮҮ ХУУЧИН ЦАМЦАА АРЧЛАВ

	 

	Гэртээ бушуухан харья гэж бодоод Сүүлэнхүү эрээн даавууны гудамжаар эргэн гэрийнхээ зүг гүйв. Одоо Сүүлэнхүү хэнд ч гомдсонгүй. Харин түргэхэн шиг л харьж, Хөвөнхүүгийн заасан бүгдийг яаж хийхээ бодов.

	— Сүүлэнхүү чи юу болов? Би чамд цамцыг чинь угаалцахад туслалцъя гэж Борхүүг хэлэхэд:

	— Үгүй, өөрөө угаая гэв. Сүүлэнхүү угаасан цамцаа усанд базаж, наранд хатаагаад бяцхан индүүгээр индүүдэв. Сүүлэнхүү энэ индүүгээр шагнагдсанаас хойш огт хэрэглээгүй юмсанжээ. Дараа нь зүү утас аваад цамцныхаа уранхайг оёж эхлэхэд Борхүү бүр мэл гайхав. Гэвч Сүүлэнхүү төдий л сайн оёж чадахгүй байв.

	— Сүүлэнхүү, бүү гуньхар! Би анх ийм юм хийхдээ чамаас дор байсан юм гэж Борхүү түүнийг тайтгаруулав. Гар нүүрээ угааж, үсээ самнаад, цэвэр цамц өмссөн Сүүлэнхүү уран эгч нарын байшингийн хашаанд ахин гүйж ирэв. Сүүлэнхүү эргэн тойрноо ажигласан боловч Хөвөнхүү огт харагдсангүй тул «Хөвөнхүү залилсан юм биш байгаа даа» гэж бодов.

	— Хөвөнхүү! Чи хаана байна? Би ирлээ. Чиний хэлснээр би бүгдийг хийлээ гэж Сүүлэнхүү цөхөрсөндөө бархирав.

	— Сонсож байна. Мэдэж байна. Битгий хашхир! гэсэн танил дуу сонстов. Тэр дуу хашааны дунд ургасан өвгөрсөн улиасны оройгоос гарав.

	— Би чамайг ажиглаж л байна. Нүүрээ нааш харуул! Одоо цаашаа хар! Цамцаа чи сайн угааж, индүүдлэгээ муудуулсан байна. Баруун ханцуй чинь үнгэгджээ гээд Хөвөнхүү дээрээс бууж доод мөчирт сууснаа,

	— Чи юм оёж сайн чаддаггүй юм шив дээ. Сурах хэрэгтэй шүү. Хамгийн гол нь чи үүнийгээ өөрөө хийдэг байх нь зөв. Одоо уран эгч нарт намайг хүргэж өг! гэв.

	Хөвөнхүү доошоо нисэн бууж, Сүүлэнхүүгийн алган дээр суув.

	Сүүлэнхүү түүнийг анхааралтай ажигласнаа,

	— Хөвөнхүү чи яасан жаахан юм бэ? Чамаар бүтэн цамц хийж болох юм гэж үү?

	— Сүүлэнхүү минь чамд хөвөн хэчнээн хэрэгтэй л бол ав. Биднийг авчирсан галт тэрэг агуулахын орчим ачаагаа буулгаж байгааг харав уу? Галт тэрэгний вагонууд пиг дүүрэн байна. Тэнд миний ах дүүс бий. Бид өөрсдийгөө эрээн даавуу болгуулах гэж энд ирсэн юм.

	Сүүлэнхүү галт тэрэг рүү яаравчлан очиж, тэвэр хөвөн аваад эрээн даавууны фабрикийн зүг нисэх мэт хурдалсаар ээрүүлч нар дээр шууд ирэв. Ээрэгч эмэгтэй Сүүлэнхүүгийн орж ирэхийг хараад,

	— Одоо би чиний хүссэнийг гүйцэтгэж чадна. Хамгийн сайн бөх утсыг нийтгэж өгье гэж ээрэгч Сүүлэнхүүд хэлэв.

	Хөвөнхүү нэг тасалгаанаас нөгөөд, нэг машинаас нөгөө машинд уран хүүхнүүдийн гар дамжин зугаалж явав. Нэвсгэр Хөвөнхүү буртгаасаа цэвэрлэгдэж, хөвсийн зулагдаад, ширхэг нь нийлж цасан цагаан өнгөтэй бамбагар зөөлөн торгон тууз болж хөвөв.

	Сүүлэнхүү нэг машинаас нөгөө машин руу хөвөнг даган явж, сүүлдээ Хөвөнхүүгээ хаана байгааг эрэвч олохоо болив.

	— Хөвөнхүү хаана байна? гэж тэр дуудна.

	— Би энд байна. Маш гоёмсог боллоо гэж бамбагар туузын тэх дундаас Хөвөнхүү хашхирах нь сонстоно.

	 

	 

	ЭЭРҮҮЛИЙН УТАС ДУУЛАВ

	 

	Хөвөн тууз улам бүр сунаж нарийсан уртассаар байв. Эхлээд хөвөн тууз бүчин оосор шиг болсноо үдээрийн олс шиг болов. Тэгээд бүр утас шиг нарийхан болов. Ингээд түүнийг ээрэгчид шилжүүлэв. Ээрэгч маань хөвөн туузыг машинаараа улам нарийсган цувж, бөх болгохоор хооронд нь нийтгэж утас болгов. Бэлэн утсыг ээрүүлд ороож эхэллээ. Машины түржигнээн дундаас:

	— «Хөвөнхүү би Утсан хүү боллоо» гэж дуулах сонсогдов. Ээрүүл дороо хүчтэй эргэлдэж утсаа ороосоор байв. Хөгжилтэй дуу үгээ тасалдан зогсов. Тасарсан утас хажуу тийшээ хаягдав.

	— Ээ, Утсанхүү тасарчээ! гэж Сүүлэнхүү хашхирлаа.

	— Битгий зов, хүү минь. Бидний ажилд ийм явдал хааяа тохиолддог юм. Утас зөвхөн хэсэгхэн газартаа эрчгүйджээ. Үүнийг засаж болно! гэж ээрэгч хэлэв.

	Ээрэгч тасарсан утсыг шаламгай хөдөлгөөнөөр шүүрэн аваад үзүүрийг нь түргэн нийлүүлж залгав. Ээрүүл ахин эргэлдэж Утсанхүү дуулж байсан дуугаа тасалдсан үгнээс нь залган хангинуулав. Ээрүүлд утас ороогдон бүдүүрмэгц байраасаа үсрэн гарч Сүүлэнхүүгийн гар дээр хүрээд ирэх нь тэр.

	— Би бүр ханатлаа эргэлдлээ. Чи лав тойруулгад сууж эргэлдэх дуртай биз. Одоо цагаа дэмий үрэлгүй нэхмэлчид очъё. Тэнд бас л хөгжилтэй байх биз гэж Утсанхүү хэлэв.

	Сүүлэнхүү ээрэгчид талархаж, эрээн даавуу нэхдэг тасалгаанд очив. Энэ нь ярайтал тавьсан олон машинтай саруул том тасалгаа байв.

	— Энд байгаа машинууд өөр маягтай бөгөөд ээрэх тасагт байдагтай адилгүй байв. Энэ машинууд хүчтэй түржигнэж байв. Гэвч Сүүлэнхүү шуугианд дасжээ. Сүүлэнхүү цочиж чихээ гараараа тагласан ч үгүй.

	Сүүлэнхүүтэй анх уулзсан өнөө нэхмэлчин бүсгүй машинуудын хоорондуур явж байв.

	— Өө, Сүүлэнхүү хүрээд ирэв үү! Чамайг утас олж авсанд чинь баярлалаа. Одоо би чиний хүсэлтийг биелүүлж эрээн даавуу нэхэж өгч чадна гэж тэр хэлэв.

	Гэтэл нэг машинаас жижиг модон завинцар Сүүлэнхүүгийн зүг үсэрч ирэв. Тэр:

	— Утас өг! Утас өгөөрэй! гэж чахардуу дуугаар омогдов.

	— Бүү айгаарай. Энэ чинь миний хамгийн ойрын туслагч байгаа юм. Тун ч ажилсаг даа. Ажилгүй ганц ч минут зүгээр сууж чаддаггүй юм даа гэж нэхмэлч өгүүлэв.

	— Сайн уу? Завинцар. Чи над хэрэгтэй боллоо. Чамтай тоглох уу? гэсэн Утсанхүүгийн дуу гарав.

	— Суу л даа, хөвье! Суучих л даа гулгая! гэж Завинцар бархирав.

	Нэхмэлч Сүүлэнхүүгээс утас аваад завинцарт хийв.

	Завинцар, чи болгоомжтой хөдөлнө шүү. Би Утсанхүүг хайр гамтай байлгана гэж түүнд амласан юм гэж Сүүлэнхүү гуйв.

	— Чи яасан түгшүүртэй болчих юм бэ? Цамц амархан бий болохгүй гэдгийг ойлгосон биз дээ! гэж нэхмэлч инээмсэглэв. Нэхмэлч завинцрыг машинд буцааж угсраад Сүүлэнхүүд өгөх эрээн даавууг нэхэж эхлэв.

	Завинцар утаснуудыг даган гүйж, тэднийг шаламгай гогодож авна. Завинцар хөвөн утсыг өлгөн татаж авсаар байв.

	— Ямар сайхан юм бэ? Завинцар аа, чи бас түргэн явах юмаа гэж Утсанхүү, хашхирав.

	Эцэхийг огт мэдэхгүй Завинцар Сүүлэнхүүг гүйцэд харах завдал өгөлгүй жирэлзэж байв. Хойш урагшаа гүйх юм. Урагш хойшоо л ухасхийх юм.

	Завинцар бүх утаснуудыг хооронд нь сүлжив. Утаснууд ч нягт ширхэгтэй даавуу яваандаа болсоор байлаа.

	Төдхөн Сүүлэнхүүгийн гар дээр том даавуу товхийтлээ хүрч ирэх нь тэр.

	 

	 

	ГАЙХАМШИГТ ӨНГӨ

	 

	— За, би чиний санаанд одоо юугаараа тохирох вэ? гэсэн танил нарийхан дуу гарав. Утсанхүү минь Даавуунхүү болсон байжээ.

	— Ийм эрээн даавуу хаа байсан юм бэ? Үүнд чинь ямар ч хээ хуар алга шүү дээ гэж Сүүлэнхүү гомдонгуй хэлэв.

	— Энэ даавууг гоё болгож болно. Зураач эгчийг гуйвал бүтнэ. Зураач, чиний даавуунд аль дуртай хээг чинь зурна! гэж нэхмэлч хариулав.

	— Мөн сайхнаа! Би одоогийнхоосоо улам гоё болох нь ээ! гэж хажуугаас нь Даавуунхүү баярлав.

	Зураач эмэгтэй өөрийнхөө хананд даавууны эрээн алаг зураг дүүжилжээ. Зураач эмэгтэй цэцгийн баглаа бүхий ширээний ард сууж байв. Зураач эмэгтэй тэр цэцгүүдийг зурж даавууны шинэ хээ бүтээж байв. Сүүлэнхүү ямар хэрэгтэй ирснээ түүнд ярив.

	— Өөртөө аль аятай харагдсан зургаа сонго! гэж зураач хэлэв. Сүүлэнхүү тасалгааг эргэн тойрон харж хананд дүүжилсэн зургуудыг нарийвчлан үзэв.

	— Даавуунхүү чи, юу гэж бодож байна. Би ямар зургийг шилж авмаар вэ? гэж Сүүлэнхүү том даавуугаа өргөн барьж шивгэнэв.

	— Үүнийг би хэлж чадахгүй. Би саяхан төрсөн болохоор ухаан бодол минь богиноос богино байна гэв.

	Сүүлэнхүүгийн санаанд гэнэт номин хөх огторгуй, алтан шар нар, ногоон мөчир, цагаан хөвөн санаанд оров. Гэвч ертөнцөд эдгээрээс гоо сайхан зүйл байдаг биз гэж Сүүлэнхүү шивгэнэв.

	— Хүү минь юу гэж ганцаараа шивгэнээд байна вэ? Санаандаа таарсан зургаа заа л даа! гэж зураач, Сүүлэнхүүгээс шаардав.

	— Та цагаан хөвөн, ногоон мөчир, алтан шар нар, номин хөх огторгуйг зурж чадах уу? гэж Сүүлэнхүү асуув.

	— Чадна! гэж зураач хариулав.

	Зураач, Сүүлэнхүүд маш сайхан зураг зурж өгөв. Хөх огторгуйн өнгө дээр хөвсгөр цагаан хөвөнгүүд зуржээ. Гэвч зураач, зургаа цаасан дээр зурав. Харин даавуу урьдын адил цагаан хэвээр үлджээ. Зураач одоохон бийрээ аваад л даавууг будаж эхэлнэ байх гэж Сүүлэнхүү боджээ.

	Тэгтэл зураач эмэгтэй маань:

	— Энэ зургийг даавуун дээр буулгадаг тусгай машин бий гээд уран эгч нарын хэн дээр нь очихыг зааж өгөв.

	Сүүлэнхүү будагчинд очив. Будагч том даавууг нь хөх будагтай торхонд дүрсэнд цагаан даавуу цэнхэр болов.

	Дараа нь хээ хэвлэгч машинаараа цэнхэр даавуунд алтан шар нар, ногоон мөчир, хөвсгөр хөвөнгүүдийг дармалдав.

	— За би одоо гоё болж уу? Чиний санаанд тохирч байна уу? гэж Даавуунхүү асуув.

	— Тохирч байна гэж Сүүлэнхүү хариулав. Үнэндээ Сүүлэнхүүгийн сэтгэлд эрээн даавуу таалагджээ.

	— Тэгвэл чи цамц оёулж болно. Би чамд зөвшөөрч байна. Харин бидний захиасыг бүү мартаарай. Намайг хайрлана шүү. Би чамтай хамт урт насалж удаан амьдарч, их юм үзэхийг хүсэж байгааг чи ойлгож байна уу? гэж Даавуунхүүг хэлэхэд:

	— Би үгэндээ хүрнэ. Харахгүй юү, намайг салан жаал гэж хэн ч хэлэхгүй биз гэж Сүүлэнхүү хариулав.

	Сүүлэнхүү уран эгч нартаа баярласнаа илэрхийлээд гэр рүүгээ яаравчлан жирийлгэхээрээ жирийчхэв.

	 

	 

	ХУУЧИН ТАНИЛТАЙГАА УУЛЗАВ

	 

	Сүүлэнхүү замдаа их жанжин Сүхбаатарын талбайд түр саатаж зогслоо. Тэнд жаазанд эгнүүлсэн зургуудыг үзэв. Тэнд Сүүлэнхүүд утас ээрч өгсөн ээрэгч, даавууг нэхсэн нэхмэлчин, зураач, хээ хэвлэгч нарын зургууд байхаас гадна эрээн даавууны фабрикт уулзсан бусад эгч нарын зургууд ч байв. Тэд бүгдээр тэргүүний ажилчид учир ийнхүү алдаршуулан хүндэт самбарт тавьжээ.

	Сүүлэнхүү цааш явсаар мөөгний чинээ том вандуйг улаан дэвсгэрт тавьсан хачин өнгийн ачааны машиныг харав. Кабинаас нь өнөө нагжгар биетэй дэлгүүрийн худалдагч өвгөн гарч ирээд,

	— Зэ, Сүүлэнхүү хаа хүрч явна гэж чанга хэлэв.

	— Би уран эгч нараар эрээн даавуу хийлгээд явж байна гээд Сүүлэнхүү худалдагчийн өмнө хуйлаастай даавуугаа дэлгэж,

	— Танд ямар санагдана вэ? гээд нүүр рүү нь харав.

	— Аятайхан юм. Ийм даавууг өвгөн би огт үзээгүй. Шинэ байх аа!

	— Цоо шинэ! Цамц оёулж, хямгатай өмсөнө дөө гэв.

	— Зүйтэй миний ажилладаг дэлгүүрт заваан, салан охид хөвүүд ирвэл би тэднийг эрээн даавууны фабрик руу явуулдаг. Тэд эрээн даавуу яаж хийдгийг үзвэл «Олон хүний гар бие оролцож бүтээсэн ийм юмыг би юунд урж, муутгаад байна вэ» гэж өөрсдөө гэмшинэ шүү дээ гэж худалдагч хэлэв. Тэгээд худалдагч цагаа харснаа:

	— Чамтай баахан ярьчихлаа. Худалдан авагчид шинэ маягийн эрээн даавуу авах гэж хүлээж байгаа шүү дээ! Хүү минь баяртай гэж хэлээд, нүд ирмэх зуур алга болов.

	Энэ явдлаас хойш нэлээд хугацаа өнгөрөв. Нэг жил ч юм уу, хоёр гурван жил ч өнгөрсөн байж магадгүй.

	Сүүлэнхүү даавуу худалдан аваад аль эрт шинэ цамц оёулж өмсжээ. Сүүлэнхүү тэр цамцаа сонирхож ханадаггүй гэнэлээ.

	Сүүлэнхүүгийн цамцны сүлжээс бүгдээрээ ижлэвтэр боловч баруун ханцуй дээрх нэг сүлжээс нь хамгийн цагаан хөвсгөр юм шиг түүнд санагддаг гэнэ. Сүүлэнхүү түүнийгээ Хөвөнхүү гэж нэрлэдэг бөгөөд дэргэдээ хүнгүй байвал тэр сүлжээстэйгээ ярьдаг ажээ.

	Сүүлэнхүүг одоо «салан жаал» гэж хэн ч дуудахгүй дээ!

